
Annotatsiya. Mazkur maqolada iqtisodiyotda raqamli texnologiyalardan 

foydalanishning obyektiv zaruriyati yoritilgan. Agrar sohadagi biznes 

faoliyatida raqamli texnologiyalardan foydalanishning mohiyati, o’ziga xos 

xususiyatlari hamda taqdim etadigan imkoniyat va afzalliklari ko’rsatilgan. 

Agrobiznesda raqamli texnologiyalardan foydalanishni rivojlantirishning 

ustuvor yo’nalishlari ko’rsatilgan.  

Kalit so’zlar: biznes, agrar soha, agrobiznes, raqamli iqtisodiyot, raqamli 

texnologiyalar, innovatsiya, modernizatsiya, raqobatbardoshlik, samaradorlik.  

 

Jahon iqtisodiyotining globallashuvi hamda iqtisodiy integratsiyaning 

tobora tezlashuvi natijasida iqtisodiyotda raqamli texnologiyalardan 

foydalanish ahamiyati tobora ortib bormoqda. Bilimlarga asoslangan raqamli 

iqtisodiyotga o’tish industrial davrdan axborot-texnologik davrining ishlab 

chiqarish usuliga o’tish bilan bog’liqdir. Raqamli iqtisodiyotga o’tishning asosiy 

sababi - industrial iqtisodiyotningbarcha tarmoq va sohalarini qamrab olgan 

hamda uning miqyosi, dinamikasi va ichki mohiyatini batamom o’zgartirib 

yuborgan yangi raqamli axborot texnologiyalardir. Ilmiy tadqiqotlardan 

ma’lum bo’lishicha, industrial iqtisodiyotning raqamli iqtisodiyot bilan 

almashinishi agrardan industrial iqtisodiyotga o’tishga aynan ekvivalant 

emas, chunki yangi paradigma doirasida iqtisodiyotning asosiy tarmoqlari ilm-

fan sohalaridagi puxta bilimlar talab qiladigan kompyuter texnologiyalari, 

raqobatbardosh va o’zgaruvchan sharoitlarga tezda moslasha oladigan 

informatsion tarmoqlar sifatida aniqlanadilar. Zamonaviy raqamli iqtisodiyot 

tuzilmasining bunday sifat o’zgarishlari hozirgi kunda global o’zgarish 

tariqasida ko’rilib, bunda “moddiy” iqtisodiyotdan “intellektual” iqtisodiyotga 

yoki “bilimlarga asoslangan iqtisodiyot” ga o’tish sifatida tushuniladi.  

Raqamli iqtisodiyot - axborot, jumladan, shaxsiy axborotdan foydalanish 

hisobiga barcha qatnashchilarning ehtiyojlarini maksimal darajada qondirish 

uning o’ziga xos xususiyati bo’lgani iqtisodiyotdir. 

Zero, O’zbekiston Respublikasi Prezidenti Sh.Mirziyoyev ta’kidlaganlaridek: 

“Taraqqiyotga erishish uchun raqamli bilimlar va zamonaviy axborot 

texnologiyalarini egallashimiz zarur va shart. Bu bizga yuksalishning eng qisqa 

yo’lidan borish imkoniyatini beradi. Zero, bugun dunyoda barcha sohalarga 

axborot texnologiyalari chuqur kirib bormoqda” .  

O’zbekistonda amalga oshirilayotgan islohotlarning ustuvor 

yo’nalishlaridan biri - bu bozor munosabatlariga asoslangan agrar ishlab 

chiqarishni rivojlantirishning huquqiy, iqtisodiy va tashkiliy negizini shakllantirish, 

mulkiy munosabatlarni takomillashtirish, faol tarkibiy o’zgartirishlarni amalga 

oshirishdir.  

Bugungi kunda qishloq xo’jaligi sohasida biznes faoliyatini rivojlantirish 

muhim ahamiyat kasb etib bormoqda. Agrobiznes agrosanoat integratsiyasi 

natijasida vujudga kelgan agrosanoat majmuasining barcha bo’g’inlarini 

qamrab oladi. Agrobiznes faoliyatining maqsadi - iste’mol bozorini yetarli 

miqdorda sifatli qishloq xo’jalik mahsulotlari, sanoatni esa xom ashyo bilan 

uzluksiz ta’minlash orqali foyda ko’rishdan iborat.  

Qishloq xo’jaligi milliy iqtisodiyotning eng muhim tarmoqlaridan biri bo’lib, 

aholini oziq-ovqat mahsulotlariga, sanoatni esa xom-ashyoga bo’lgan 

talabini qondiradi. Shuningdek, qishloq xo’jaligi mamlakatimiz agrosanoat 

majmuasining yetakchi tarmog’i bo’lib, dehqonchilik, choravachilik va 

mevasabzavotchilik mahsulotlarini ishlab chiqarish jarayonlarini o’z ichiga 

oladi. Keyingi yillarda mamlakatimizning barcha hududlarida qishloq 

xo’jaligida kichik biznes va xususiy tadbirkorlikning ulushi oshmoqda, ya’ni 

qishloq xo’jaligida faoliyat yuritayotgan kichik korxonalar soni va ular 

tomonidan ishlab chiqarilayotgan mahsulotlar hajmi ortib bormoqda. 

Agrobiznes har qanday mamlakat iqtisodiy tizimining muhim elementidir. 

Chunki Aholining turmush darajasi bevosita qishloq xo’jaligi mahsulotlarini 

ishlab chiqaruvchilarning samaradorligiga bog’liq. Shu sababli qishloq 

xo’jaligi komplekslarining maksimal samaradorligiga erishish uchun yangi 

texnologiyalarni ishlab chiqish juda muhimdir.  

Agrobiznes - bu faoliyat sohasi bo’lib, unda boshqa sohalar kabi 

innovatsiyalarni qo’llash juda jadal sur’atlar bilan amalga oshirilmaydi. Bu bir 

necha omillar, xususan, ko’plab innovatsion loyihalarning yuqori darajadagi 

talabga javobliligi va moliyaviy mablag’larning yetishmasligi bilan bog’liq.  

Tarixda qishloq xo’jaligi ko’plab inqiloblarni boshidan o’tkazdi, ularning 

har biri samradorlikni ta’minladi. Bozor prognozlari keying o’n yillikda “raqamli 

qishloq xo’jaligi inqilobi” ni ko’rsatmoqda va bu orqali aholining oziq-ovqat 

mahsulotlariga bo’lgan talabni qondirishga hamda yuqori naflilikka ega 

tovarlar ishlab chiqarishni ta’minlashga yordam beradi.  

Raqamli texnologiyalar yaqin kelajakda qishloq xo’jaligining ajralmas 

qismiga aylanadi: ekinlarni rejalashtirish, sug’orishni avtomatlashtirish va hosilni 

raqamli modellashtirish va ozuqani hisoblash kabi jarayonlarda ko’rinadi. 

Muxtasar qilib aytganda, raqamlashtirish qishloq xo’jaligi zanjiridagi barcha 

aloqalarni o’zgartiradi. 

Qishloq xo’jaligida raqamli texnologiyalardan quyidagi yo’nalishlarda 

foydalanish maqsadga muvofiqdir:  

- boshqaruv samaradorligini oshirish;  

- resurstejamkor texnologiyalar, xususan aniq uyalab ekadigan 

seyalkalar, GPS uskunalari bilan jihozlangan qishloq xo’jaligi texnikalarini 

qo’llash;  

- suv resurslari, o’g’itlardan samarali foydalanishni nazarda tutuvchi 

suvtejovchi sug’orish texnologiyalari;  

- qishloq xo’jaligi hayvonlarini parvarishlash va sutni sog’ish bo’yicha 

robototexnikalar; 

- qishloq xo’jaligiga yangi zamonaviy kasb egalari bo’lgan xodimlarni 

(mutaxassislarni) jalb etish;  

- ma’lumotlar almashinuvining raqamli formatiga o’tish, hisobot turlarini 

qisqartirish bilan ishtirokchilarning o’zaro va davlat bilan hamkorligi 

samaradorligini oshirish va boshqalar.  

- respublikaning qishloq xo’jaligi quyi tarmoqlari va hududlari kesimida 

umumfoydalanishga qaratilgan bilim va texnologiyalar bankini yaratish;  

- raqobatbardosh, bozor va eksportga yo’naltirilgan qishloq xo’jaligini 

shakllantirish;  

- oziq-ovqat xavfsizligini mustahkamlash va atrof-muhitni muhofaza 

qilishni kuchaytirish va boshqalar. 

Mamlakatimizda “Aqlli qishloq xo’jaligi” texnologiyalarini joriy etish 

Konsepsiyasida qishloq xo’jaligini raqamlashtirishda mehnat unumdorligini 

oshirish uchun raqamli qishloq xo’jaligiga o’tish va raqamli texnologiyalardan 

faol va keng foydalanish; sohada global rejalashtirishni va bozor 

ishtirokchilariga aniq tavsiyalar taqdim etishni ta’minlash, shu jumladan sun’iy 

intellektni qo’llash uchun qishloq xo’jaligi ishlab chiqaruvchilar va davlat 

ma’lumotlari oqimini “Aqlli qishloq xo’jaligi” platformasiga integratsiyalash; 

qishloq xo’jaligi ishlab chiqaruvchilarining davlat, bank va sug’urta 

ma’lumotlariga kirishlarining ochiqligini ta’minlaydigan “Aqlli qishloq xo’jaligi” 

platformasi funksiyalarini integratsiyalash; qishloq xo’jaligida raqamli 

texnologiyalarni joriy etishni qo’llabquvvatlashning mexanizmlarini va chora-

tadbirlarini shakllantirish; turli xil raqamli ochiq platformalarga kirishni 

ta’minlaydigan mahalliy ishlanmalarni rag’batlantirish (raqamli maydon, 

raqamli poda, texnika, issiqxonalarni boshqarish va boshqalar) kabi boshqa 

vazifalar belgilangan. 

Sohada raqamli texnologiyalardan foydalanish qishloq xo’jaligi 

mahsulotlarining raqobatbardoshligini oshirib, ishlab chiqarish xarajatlarini 

kamaytiradi,mehnat unumdorligi oshadi, tarmoqda innovatsion faoliyat 

rivojlanib, zamonaviy innovatsion mahsulotlar ishlab chiqarishga erishiladi.  

Xulosa qilib aytganda, raqamli iqtisodiyotning asosiy natijasi - mavjud 

biznes modellarini o’zgartirish, mahsulotni yaratish, uni sotishda va xizmatlar 

ko’rsatishda vositachilarning rolini kamaytirishdir. Mazkur natijalar esa biznes 

yuritish muvaffaqiyatini ta’minlab, zamonaviy hamda yuqori naflilikka ega 

bo’lgan mahsulotlar ishlab chiqarishga yordam beradi. 

